
Sanz presidenteak Larra-Belaguako Iraupen Eskiko Zentroa inauguratu du
Aurtengo Eskolako Eskiaren Kanpaina ere jarri dute abian, ofizialki, gaur eguerdiko ekitaldian 

Osteguna, 2008ko urtarrilaren 24a. Miguel Sanz Sesma Nafarroako Gobernuko presidentea, Carlos Esparza Sáez Etxebizitza eta Lurralde Antolamenduko Departamentuko kontseilaria, eta Juan Ramón Corpas Mauleón Kultura Departamentuko kontseilaria, Larra-Belaguako El Ferial zerbitzuetarako zentroa inauguratzeko eta aurtengo Eskolako Eskiaren Kanpaina abian jartzeko ekitaldian izan dira, gaur eguerdian. Eurekin izan dira, besteak beste, Erronkaribarreko Batzarreko ordezkariak eta Aretteko alkatea. 

Larra-Belaguako estazio berriko eski pistak abenduaren 29an (larunbata) zabaldu zituzten. El Ferial zerbitzuetarako eraikina, berriz, gaur inauguratu dute, eta ia zerbitzu guztiak abian daude dagoeneko (lehenengo solairuko aldagelak eta sauna izan ezik). 


“El Ferial-Zampori” pistak 9:00etatik 17:00etara erabil daitezke. El Ferial eraikinean informazio gune bat zabaldu dute, eta erabiltzaileek pistetarako sarrerak ere erosi ahal izanen dituzte bertan. 

"El Ferial" zentro berria 1.600 metroko garaieran dago, eta hainbat zerbitzu eskainiko dituzte bertan; hala nola 100 lagunentzako jatetxea, elurretarako hainbat materialen alokairua, eta eski ikastaroak. 1.400 metro koadroko azalera eraikia du, eta 50 metro koadro inguru zituen aurreko eraikinaren tokian altxatu dute. Aste osoan egonen da irekita, zazpi egunez, 8:00etatik 19:00etara. Eremu horretako pistek 9.529 metroko luzera dute, bost ibilbidetan banatuta.


La Contiendan, berriz, 300 metro koadro inguruko aterpea eraikitzen ari dira, eta iraupen eskiko hiru ibilbide bertan hasten dira (6.500 metroko luzera dute, orotara). Eraikuntza lanak maiatzean abiatuko dituzte berriro, eta aurreikuspenen arabera, abuztuan amaituko dituzte. Pisten ibilbidea dagoeneko amaitu dute, eta behin-behineko seinaleztapena ipini dute, behin betikoaren zain dauden bitartean. Eremu honetan, aparkalekua asfaltatzea falta da, eta 2008an errepidean aurreikusita dauden lanekin batera eginen dute. 

Nafarroako Gobernuak Nafarroako Pirinioen Garapenerako Plan Estrategikoa (2007-2009) sustatu du. Planaren helburua inguruko aurrerabide sozio-ekonomikoa bultzatzea da, eta horretarako, 14 neurri, 51 jarduera eta 10 proiektu enblematiko gauzatu, programatu eta finantzatu ditu. Guztiak ere Pirinioetako toki erakundeek proposatu dituzte, eta Nafarroako Gobernuko departamentu guztiekin dute zerikusia. Hasierako aurrekontua 211 milioi eurokoa da; hots, biztanleko 18.959 eurokoa. 2007ko martxoan, Jarraipen Batzordean, urte horretako Ekintza Plana onartu zuten, eta gehienez ere 85 milioi euroko aurrekontua gauzatzea aurreikusi zuten. 

Aste zuria
Nafarroako 124 ikastetxetako 4.966 neska-mutilek hartuko dute parte, orotara, Iraupen Eskiko XXIV. Eskola Kanpainan. Izaba eta Otsagabiako udalek antolatu dute, Nafarroako Gobernuko Nafarroako Kirol Institutuarekin lankidetzan, eta Erronkariko eta Zaraitzuko ibarretan eginen da, urtarrilaren 7tik apirilaren 25era bitarte. 
Kanpaina, ikasleen artean Aste Zuria izenez ezagunagoa dena, Belaguako eta Abodiko iraupen eskiko pistetan eginen dute. Parte-hartzaileei dagokienez, hain zuzen ere, Lehen Hezkuntzako 6. mailako ikasleek eta Bigarren Hezkuntzako lehen zikloko ikasleek izanen dute parte hartzeko aukera, eta baita eskolatze adinean dauden ezindu fisiko, psikiko eta sentsorialek ere. Txanda bakoitzean bost eguneko egonaldia eginen dute ikasleek, eta prezioa 123 eurokoa izanen da. 
2008ko Iraupen Eskiko XXIV. Eskola Kanpainan parte hartzeko izena eman zuten ikastetxeen artean plazak banatzeko zozketa urriaren 30ean egin zuten, Izabako udaletxean. 

1985ean, Izabako Udalak eta Nafarroako Gobernuko Kirol eta Gazteria Zerbitzuak Iraupen Eskiko I. Kanpaina antolatu zuten, eta Nafarroako 505 ikaslek hartu zuten parte bertan. 


Kanpaina, harrezkero, garrantzia eta izen ona hartuz joan da Nafarroako eskola komunitatearen artean. Gainera, parte-hartzaile kopuruak gora egin izana lotuta dago Nafarroan iraupen eskiak izan duen goraldiarekin; izan ere, gaur egun Foru Komunitatean garrantzi gehien duen neguko kirol jardueretako bat da. 


Gaur egun, Kanpainaren antolakuntza orokorra Izabako Udalari dagokio, Roncalia sozietate publikoaren bidez, eta Nafarroako Gobernuak, berriz, jarduera gainbegiratu eta kontrolatu eta diru laguntzak ematen ditu. 


Kanpainaren helburuak honako hauek dira: batetik, iraupen eskia sustatzea, kirol modalitate gisa, eta era berean, naturarekiko begirunea eta ingurunearekiko arreta bultzatzea; eta bestetik, ikastetxeen arteko bizikidetza eta elkarrekiko begirunea sustatzea, eta ikasleen eta Erronkaribarreko biztanleen arteko harreman estua sortzea. 23 urte daramatzate kanpaina antolatzen, eta orain arte, orotara, 86.296 parte-hartzailea izan ditu. 

Oharra: www.navarra.es webguneko Berriak atalean eskola kanpainan parte hartuko duten ikastetxeen zerrenda dago. 

